
KAPITTEL 1: Kva er problemet med dagens pengar?


FORORD

Vi som har skrive denne boka, er aktivistar, forelesarar, gründerar, bedriftsleiarar, investorar og forskarar. Vi kjem frå Afrika, Asia, Europa, Nord- og Sør-Amerika. Vi er ulike på mange måtar, men samla i fascinasjonen for Bitcoin og den verknaden vi trur det kan få på både verda og liva våre.

I mars 2019 føreslo Jimmy for nokre av oss at vi skulle starta eit tidsavgrensa bokprosjekt der vi skulle samlast på ein isolert stad og skriva ei bok om Bitcoin og den betydninga det har for samfunnet. To månader seinare, på Oslo Freedom Forum, var alle samla på eit hustak i den norske hovudstaden. I den ivrige diskusjonen blant fredsaktivistar og journalistar frå alle verdas kantar kom samtalen uunngåeleg inn på Bitcoin. Alex oppfordra gruppa til å skriva ei bok om Bitcoins betydning, ei bok heilt utan teknisk sjargong, noko som elles er ganske vanleg i bøker om dette temaet. Vi ville hjelpa vitelystne til å forstå ei av dei mest omfattande oppfinningane i vår tid og korleis ho kan påverka menneska. Eit par månader seinare møttest alle åtte i eit hus i California for å realisera bokidéen.

Boka du no held i hendene, er eit resultat av ein fire dagar lang innsats. Målet er å hjelpa deg til å forstå kvifor dagens pengesystem er problematiske, kvifor Bitcoin vart oppfunne for å vera eit alternativ, korleis det vil endra politikk og samfunn, og kva det betyr for framtida.

Når du har lese denne boka, håpar vi du sit att med like stor respekt for Bitcoin som vi har fått.

8. august 2019
Redwood, California


OM FORFATTARANE

TIMI AJIBOYE er programvareutviklar og gründer frå Lagos i Nigeria. Han var med på å grunnleggja BuyCoins (buycoins.africa), som han også driv. Det er ein handelsplass der afrikanarar enkelt kan kjøpa og selja bitcoin for lokal valuta. Twitter: @timigod

LUIS BUENAVENTURA er ein av grunnleggjarane av BloomX (bloom.solutions), ei oppstartsbedrift på Filippinane som tilbyr sikker handel med kryptovaluta. Luis er ein kreativ forelesar og forfattar. Han har også etablert Cryptopop.net, eit kunstinitiativ som skal forbetra tilgangen av krypto til breie lag av folket. Twitter: @helloluis

ALEX GLADSTEIN er Chief Strategy Officer i Human Rights Foundation (hrf.org), ein ideell organisasjon som arbeider for menneskerettar og utfordrar autoritære regime. Han underviser også i Bitcoin og styring for Singularity University og har skrive om skjeringspunktet mellom teknologi og fridom i publikasjonar som TIME, CNN og Bitcoin Magazine. Twitter: @gladstein

LILY LIU er investor og entreprenør. Ho er medgrunnleggjar av og Chief Financial Officer i Earn.com, ei plattform der du kan tena bitcoin på fritida. Earn.com vart selt til Coinbase i 2018. Før det deltok ho i bygging av sjukehus i Kina og arbeidde i KKR (Kohlberg Kravis Roberts) og McKinsey. Ho har studert ved Stanford og Harvard. Twitter: @calilyliu

ALEXANDER LLOYD har investert i ulike oppstartsbedrifter sidan 1998, og i 2008 etablerte han Accelerator Ventures. Den første jobben hans var som valutahandlar hjå Goldman Sachs. I 2016 vart han styremedlem i Human Rights Foundation, der han arbeider særleg med Nord-Korea. Twitter: @alex01

ALEJANDRO MACHADO er grunnleggjar av Open Money Initiative (openmoneyinitiative.org), ein ideell organisasj'on som forskar på korleis folk brukar pengar i lukka økonomiar og sviktande pengesystem. Han arbeider særleg for lettare tilgang til digitale pengar for folk i Venezuela. Twitter: @alegw

JIMMY SONG er bitcoinutviklar, forelesar og entreprenør. Han har skrive boka Programming Bitcoin (programmingbitcoin. org), publisert av O’Reilly. Han er særleg oppteken av stabile pengar. Cowboyhatten er varemerket hans, og fargen på hatten syner om han er i godt eller dårleg humør. PGP-fingeravtrykket hans er C1D7 97BE 7D10 5291 228C D70C FAA6 17E3 2629 E455. Twitter: @jimmysong

ALENA VRANOVA har utvikla framgangsrike bedrifter innan finansielle tenester sidan 2003. Dei siste sju åra har ho hjelpt privatpersonar og mindre bedrifter med å ta kontroll over og sikra eigne bitcoin ved hjelp av ulike produkt og tenester. I 2013 introduserte ho Trezor, den første maskinvarelommeboka for bitcoin, og ho leiar no strategiarbeidet til Casa (keys.casa) for auka finansiell sjølvråderett og god bitcoinsikkerheit for alle. Twitter: @AlenaSatoshi


OM OMSETJINGA

Boka The Little Bitcoin Book vart presentert av Jimmy Song under Bitcoin-konferansen Baltic Honeybadger i Riga i 2019. Eg tykte boka verka interessant, men først eit år seinare tenkte eg at den burde omsetjast til norsk. Då var Bitcoin på ny inne i ein kursoppgang og interessa for fenomenet aukande.

Frå undervising i Bitcoin og blokkjedeteknologi visste eg at det var lite informasjon om Bitcoin på norsk. The Little Bitcoin book ville vera ei god innføring for nykommarar som vil læra litt om Bitcoin utan å bli svimeslått av tunge, teknologiske forklaringar. Ei omsetjing av boka ville altså gi god meining. Eg kontakta Alex Gladstein i Human Rights Foundation som tykte det var ein god idé og gav prosjektet full støtte. Han meinte at overgangen til eit kontantfritt samfunn, som har komme lenger i Noreg enn i noko anna land, ville vera eit godt utgangspunkt for ein diskusjon om pengar og overvaking.

The Little Bitcoin Book vart skriven i 2019, og mykje har endra seg berre på knappe to år. Ikkje minst har kursar og verdiar auka monaleg. Eg har difor valt å bruka bitcoin-kursar frå mars/april 2021 for å få tala så oppdaterte som mogleg. Men som alle veit, kursen er i konstant endring så tal blir fort uaktuelle.

I media er det stort sett den økonomiske sida av Bitcoin som blir omtalt. Bitcoin har etter mitt syn eit potensial langt ut over å vera eit nytt investeringsobjekt, noko som også blir framheva i boka. Silicon Valleygründer Raval Navikant har sagt det best:


Bitcoin is a tool for freeing humanity from oligarchs and tyrants, dressed up as a get-rich-quick scheme.



Bitcoin er eit verktøy for å sleppe unna oligarkar og tyrannar, forkledd som ein plan for å bli rik i ein fart. Det er dessverre det siste som får mest merksemd, men det er det første som er viktigast.

Eg har brukt mesteparten av tida mi dei siste åra til å setja meg inn i Bitcoin og blokkjedeteknologi. Det er eit djupt fascinerande område som eg håpar denne boka kan formidla ein flik av. Så er det å håpa at denne boka gir meirsmak til å læra endå meir om dette radikale fenomenet.

Boka er omsett til nynorsk sidan det er den målforma eg brukar. Eg har lagt vekt på å bruka norske ord og uttrykk så langt det gir meining. I starten er det kanskje litt rart å lesa om graving, men det er jo det norske ordet for «mining». Eg har valt å ta med engelske ord og uttrykk i parentes der det engelske uttrykket er mest kjent.

Ei stor takk til Fritt ord, Vestlandsforsking, Sturle Sunde (bitmynt.no) og Arcane Crypto for økonomisk støtte til å publisera boka på norsk. Takk også til Skald forlag som har stått for publiseringa og komme med gode råd til omsetjinga.

Omsetjaren sin del av overskotet frå boka vil gå til Bethel Home and School i Tanzania. Ved foten av Kilimanjaro har Godbless og Neema bygd opp ein barneheim og skule. Dei opna barneheimen i 2009 for å ta seg av foreldrelause barn, og sidan har dei bygd den opp til å bli ein skule med over 600 elevar frå heimar med ulik bakgrunn, både fattige, mindre fattige og middelklasse-familiar. Det er ei utvikling som både i tid og omfang minner om Bitcoin. Skulen er privat og får ikkje offentleg støtte, og foreldra betaler etter evne.

Sogndal, mai 2021
Svein Ølnes
E-POST: sol@vestforsk.no
TWITTER: @sveinol

SVEIN ØLNES (f. 1959) er busett i Sogndal og tilsett som forskar ved Vestlandsforsking. Han har ein mastergrad i digital valuta frå universitetet i Nicosia og har forska på Bitcoin og blokkjedeteknologi og potensialet for bruk i offentleg sektor sidan 2012. Han underviser også i Bitcoin og digital økonomi ved Høgskulen på Vestlandet og på NTNU.


KAPITTEL 1

KVA ER PROBLEMET MED DAGENS PENGAR?



ÅRET ER 1981. I Manila får eit ungt par sitt første barn berre månader etter at unntakstilstanden er oppheva for første gong på eit tiår. Diktatoren Ferdinand Marcos skal framleis sitja med makta nokre år til, men akkurat no er foreldra til Luis berre opptekne av at den vesle familien skal ha det bra. Dei har ein liten sparekonto og har for første gong ein plan om å setja til side pengar til bruk i ei uroleg framtid.

ÅRET ER 1993. I Lagos tek den nigerianske generalen Sami Abacha makta og fastset kursen for den nigerianske valutaen til 22 naira per amerikanske dollar. Det er eit aggressivt tiltak for å prøva å stabilisera økonomien og hindra at nairaen mister endå meir kjøpekraft.

Men den faste kursen mot dollar fører til ei oppblomstring av ein undergrunnsøkonomi der nairaen blir veksla til ein mykje lågare kurs. Då Abacha døyr i 1998, blir dollaren veksla til 88 naira på gata, fire gonger offisiell kurs. Millionar av menneske lir fordi dei ikkje får endane til å møtast med dei aukande matvareprisane.

ÅRET ER 2018. Langs heile den relativt opne grensa til Venezuela flyktar innbyggjarane til nabolanda Colombia og Brasil, bort frå heimlandet sin hyperinflasjon på 400 000 %. Meir enn 3 millionar har alt flykta frå svolt og sosial kollaps.

Den 48 år gamle bakaren Lorena tek det vanskelege valet å flykta til Colombia. Ved grensa går vakter gjennom bagasjen hennar på leit etter verdisaker. Dei finn ingen. Dei veit ikkje at Lorena har brukt timar på å rulla saman dollarsetlar som ho har gøymt i dei nøye utforma flettene i håret. Ho vandrar inn i landet med hovudet heva.

I Manila opplever Luis sine foreldre at tidene blir verre. Vekslingskursen er no 50 filippinske pesos for ein amerikansk dollar, og pengane dei med mykje slit og strev har spart opp over fleire år, har mista 80 % av kjøpekrafta. Sjølv om dei eigentleg nærmar seg pensjonsalder, har dei ikkje anna val enn å halda fram med å arbeida og framleis spara fordi framtida er usikker.

I Lagos er nairaen inne i ein kort periode med stabil vekslingskurs etter å ha falle 50 % mot den amerikanske dollaren på kort tid. Prisane på lokale varer har skote i vêret på ny. Ingen har tru på at styresmaktene kan hindra ei ny krise, ikkje ein gong representantar for styresmaktene.

ÅRET ER 2019. I Shanghai sender den unge yrkeskvinna Annie ei melding til ein venn via WeChat, den populære digitale plattforma som blir brukt av meir enn ein milliard kinesarar. Vennen hennar fortel at han er i trøbbel fordi han har røykt marihuana. Plutseleg stoppar dialogen, midt i ei melding.

Neste dag får Annie besøk på kontoret av sivilkledde politifolk som tek ho med seg. Kollegaene hennar ser at ho blir ført bort, og ho er borte i fleire veker. Når ho endeleg kjem tilbake på nettet, har ho mista fleire av WeChats betalingsfunksjonar. Ho kan ikkje lenger kjøpa tog- eller flybillettar. Den sosiale graderinga hennar har stupt i poeng. Livet er snudd på hovudet på grunn av ei tekstmelding.

I Oakland stikk Alex innom ein dyrebutikk for å kjøpa hundemat. Han finn det han skal ha, og i tillegg eit nytt, interessant produkt som skal hjelpa mot dårleg hundeande. Han dreg Visa-kortet og går ut av butikken. Eit par minutt seinare sjekkar han Twitter, og ein annonse for eit liknande produkt som det han nettopp kjøpte, dukkar opp. Han skjønar at banken deler betalingsinformasjon med tredjepartar. Alex forstår at detaljar frå privatlivet blir sende vidare til annonsørar, ei ekkel kjensle svært mange av dagens brukarar av smarttelefonar har. Sjølv i USA er økonomisk personvern i ferd med å forsvinna.

Dette er historier som fortel at dagens pengesystem er feilslått.

Foreldra til Luis, og millionar andre filippinarar, ser til liks med den nigerianske middelklassen korleis sparepengane sakte, men sikkert fordampar. Lorena måtte vera kreativ med håroppsettet for å berga sårt oppsparte midlar til eit nytt liv i Colombia. Annie er no i «økonomisk fengsel» i Kina fordi ein venn røykte hasj. Alex' handlevanar blir overvaka og selde vidare til eit utal bedrifter kvar gong han dreg betalingskortet.

Desse historiene er ikkje unike.

Sidan 2000 har nær sagt alle valutaer fått redusert verdi målt mot amerikansk dollar. Mange av dei, som for eksempel sørafrikansk rand, argentinsk pesos og tyrkiske lire, har mista nær 50 % av verdien mot amerikansk dollar. Nokre ekstra uheldige land som Ukraina (hryvnia) og Den dominikanske republikk (peso) har mista så mykje som 70 % av kjøpekrafta. På toppen av det heile har også den amerikanske dollaren og euroen mista 33 % av kjøpekrafta i denne perioden.

Rundt om i verda strevar 250 millionar migrantar og flyktningar med å senda pengar heim eller å ta pengar med seg til nye stader. Heile 2 milliardar menneske er utan bankkonto eller manglar offisiell identifikasjon som er nødvendig for å få tilgang til banktenester. I ei stadig meir global verd er pengane framleis lokale. På same tid er folk i storbyar som Shanghai og San Francisco urolege over auka overvaking. På den eine sida er det «Store Bror»1 som følgjer med, på den andre sida er det overvakingskapitalismen som sporar alle kjøp og sel data til mengder av bedrifter utan kjøparen sitt samtykke. Personvern er i ferd med å bli ein luksus, ein luksus som ser ut til å auka i pris for kvar dag som går.

KVA ER PENGAR?

Djupast sett er pengar ein sosial avtale eller kontrakt. Pengar krev at folk har tillit til at setlane i lommeboka, dei digitale tala på bankkontoen og saldoen på gåvekortet kan vekslast i ting dei treng eller ønskjer.

Gjennom historia har samfunn eksperimentert med ulike måtar å få ein slik avtale til å fungera på. Dei har brukt alt frå skjel, salt og gull til dagens komplekse system med sentralbankar. Nokre former for pengar fungerer betre enn andre fordi dei har ein meir stabil verdi over tid. Alle veit instinktivt at pengar er viktige, og at dei ønskjer den beste forma for pengar. Sidan dei fleste byter arbeid for pengar, har pengar vorte eit mål på tida og innsatsen til ein person. Pengar er det mediet som konverterer arbeid til varer og tenester, både i notid og framtid. Slik sett er tilgang til stabile pengar (eng. sound money) ei av dei varige formene for personleg sjølvstende.

Pengar er også svært viktige for styresmaktene. Sidan økonomien i dag er styrt av nasjonalstatar, har styresmaktene makt til å kontrollera pengane. Denne makta er freistande å misbruka. Personar i maktapparatet manipulerer ofte makta i tråd med eigne interesser. Berre land med eit demokratisk styresett som følgjer maktfordelingsprinsippet og respekterer individuelle rettar, kan verja seg mot pengemessig vanstyre med ukontrollert inflasjon, tilfeldig konfiskering og korrupsjon.

KORLEIS FUNGERER MODERNE PENGAR?

Alle nasjonale valutaer i bruk i dag, blir kalla fiat-pengar. Fiat er latin og betyr «ved dekret», altså ved eit påbod. Verdien av valutaene er sett av nasjonalstatane som utferdar dei og aksepterer dei. Sidan statane kan laga pengar nærmast utan kostnader, er det mogleg å trykkja nye pengar nesten grenselaust.

Alan Greenspan, tidlegare sentralbanksjef i USA, er kjend for å ha sagt at USA kan betale all gjelda si berre ved å trykkja nok dollar: «The US can pay any debt that it has because we can always print money to do that.» Denne praksisen kan skapa problem, sjølv i verdas mest stabile økonomiar.

Den eldste valutaen i verda framleis i bruk, er Storbritannia sin pund sterling. Han har mista 99,5 % av kjøpekrafta dei siste 300 åra. Amerikansk dollar har mista 90 % av kjøpekrafta dei siste hundre åra. Ei steik som kosta 0,36 dollar i 1925, kostar 3 dollar i 1990 og 12 dollar i dag. Og dette er to av dei mest stabile valutaene som finst. Ein gjennomsnittlege fiat-valuta har ei levetid på berre 27 år.

Stabilt låg inflasjon er målet for moderne sentralbankar, og resultatet har vore variabelt, avhengig av kva land vi ser på. I eit langt perspektiv lir dei fleste valutaene av høg inflasjon, noko som kan vera øydeleggjande for sparinga. Det går spesielt ut over dei som ikkje har råd til å investera i aktiva som eigedom og «trygge» aksjar, aktiva som stig med aukande inflasjon. Høg inflasjon er vanskeleg for alle bortsett frå dei velståande.

For milliardar av menneske som lever i autoritære regime, kan verdien av oppsparte midlar bli redusert på grunn av innfall og avgjerder frå sjølvutnemnde leiarar. Typisk nok er det berre eliten i desse landa som har tilgang til dollar, gull eller eigedommar som kan halda verdien av midlane oppe. Samtidig nyt innbyggjarane i velståande demokrati godt av ulike typar vern. Dei har tilgang til relativt stabile valutaer som dollar og euro. Deira økonomi er generelt god, så dei har større sjanse for å få seg betre betalte jobbar. Dei har også tilgang til ei rekkje investeringsprodukt for å halda tritt med inflasjonen, eller jamvel slå den.

Effekten av at eliten får uforholdsmessig stor fordel av nytrykte pengar, er så tydeleg at han har eit eige namn: Cantillon-effekten, etter den irsk-franske økonomen Richard Cantillon som levde på 1700-talet. Han oppdaga effekten då han arbeidde i ein bank i Storbritannia. Dramatisk inflasjon kan føra til skeiv fordeling av velstand sidan det gagnar dei som har mest frå før på kostnad av dei som har lite eller ikkje noko. Og sjølv om effektane ikkje er synlege for vanlege folk i Skandinavia eller USA, tyngjer dei milliardar av innbyggjarar i land med mindre stabile økonomiar.

Fiat-pengesystemet har også gjort det mogleg å forlengja krigar i moderne tid. Styresmakter kan trykkja meir pengar for å finansiera krigføring og skyva kostnaden over på framtidige generasjonar gjennom inflasjon. Det betyr meir langvarige og dyrare krigar. Den første verdskrigen er eit tragisk eksempel der hovudaktørane finansierte seinare delar av krigen med inflasjon. Både Russland og Tyskland oppheva gullstandarden der valutaene deira var direkte knytte til gull og kunne vekslast inn i ei fast mengde gull. Dei oppheva vekslinga og trykte pengar utan å ha tilsvarande gullreservar for å kunna halda fram krigføringa. Resultatet vart at krigen varte mykje lenger enn det mange trudde var mogleg. Då Tyskland til slutt tapte, var trykking av endå meir pengar den einaste måten dei kunne betala tilbake den enorme krigserstatninga på. Ved utgangen av 1923 var tyske mark verde berre ein billiondel av det dei var før krigen starta. Det vart opptakten til den neste verdskrigen.

Slikt ryggelaust forbruk har vi eksempel på også i nyare tid. Uansett kva ein måtte meina om USA si krigføring i Afghanistan og Irak, kosta desse invasjonane nærmare 6 billionar dollar.2 Utlikna på kvar hushaldning i USA, blir det 46 000 dollar.

Ei anna side av det moderne pengesystemet er at det kan vera svært vanskeleg å overføra pengar mellom ulike land. Styresmaktene i land som Kina, Russland, Argentina og Indonesia har innført strenge grenser for kor mykje innbyggjarane får lov til å veksla, overføra eller ta med seg ut av landet.

Dette gjer dei ved å kontrollera økonomien til kvar einskild innbyggjar. For eksempel får kvar innbyggjar i Kina lov til å veksla maksimalt 50 000 amerikanske dollar av den lokale valutaen (renminbi) kvart år.

I andre delar av verda kan til og med tilgangen til eigne pengar bli trua og gjort vanskeleg. Etter finanskrisa i 2015 kunne greske innbyggjarar berre ta ut maksimalt 60 euro per dag frå eigen konto, ei sterk påminning om at dei ikkje rådde over eigne pengar.

Sjølv når folk kan senda pengar over landegrenser, er det ofte vanskeleg og dyrt. I 2018 sende gjestearbeidarar nesten 700 milliardar amerikanske dollar over landegrenser til familiar i heimlandet. Vekslingskursar og gebyr tok 45 milliardar dollar av desse pengane. Det er ein stor sum for dei som i utgangspunktet ikkje har mykje å avsjå.

EIT GLOBALT SIKKERHEITSPROBLEM

Alle sentralbankar utgjer eit sentralt sikkerheitsproblem (eng. single point of failure) for sine nasjonale økonomiar. Sentralbanken i USA, The US Federal Reserve, fungerer i praksis som ein sentralbank for alle verdas bankar. Det ser ut til å fungera ganske bra for amerikanarar. Amerikanske dollar blir akseptert over alt, og det er enkelt for dei fleste (i USA) å skaffa seg bankkonto, få lån og betala for varer og tenester. Dei fleste i USA lir ikkje nemneverdig av inflasjonen.

Den dynamiske økonomien i USA bidreg til å stø og driva fram dagens globale økonomiske system. Sentralt i dette systemet er dollarstandarden, eit globalt pengemessig hegemoni som begynte med ei lite kjend hending på eit hotell i New Hampshire i 1944, ei hending som blir kalla «Bretton Woods-møtet».

Dei dominerande verdsmaktene kalla saman til eit møte i Bretton Woods for å etablera ei pengeordning deltakarlanda kunne einast om då andre verdskrigen gjekk mot slutten. I tre veker drøfta og forhandla 700 utsendingar frå 44 land fram strukturen for eit framtidig finanssystem. Nokre utsendingar argumenterte for å oppretta ein ny overnasjonal reservevaluta kalla bancor.3 Men til slutt vart utsendingane einige om å kopla dei nasjonale valutaene til amerikansk dollar til ein fastsett vekslingskurs. Eit resultat av dette er at internasjonal handel i dag for det meste blir gjennomført med amerikanske dollar, og at alle land difor prøver å halda seg med reservar av dollar.

Den sentrale rolla dollaren har i det globale økonomiske systemet, viser seg att i måten pengar blir flytta mellom land på. Eit eksempel kan vera korleis pengar blir sende frå Sør-Korea til Filippinane. Det er vanlegvis ikkje mogleg å veksla direkte mellom sørkoreansk won og filippinsk pesos fordi dei to landa ikkje har tilstrekkelege reservar av den respektive valutaen. I staden tyr dei til dollar gjennom ein serie transaksjonar. Først blir sørkoreanske won selde for dollar i Seoul. Dollarane blir så overførte frå den sørkoreanske banken til ein filippinsk bank via ein amerikansk bank. Til slutt vekslar banken i Manila dollarane om til filippinske pesos. Dette tek fleire dagar og medfører vekslings- og transaksjonsgebyr frå nokre få prosent til eit tosifra prosenttal, alt etter om overføringskanalen er populær eller uvanleg. I gjennomsnitt er kostnaden over 7 % for pengeoverføringar over landegrensene, sjølv for små summar.

Sjølv om verda på mange måtar har tent på dollarstandarden, har han også skapt eit skjørt system der alle lands valutaer på ein eller annan måte er avhengig av den amerikanske dollaren. Det er difor sårbart for dollarkollaps. Vi har fått eit system der ei handfull bankkollapsar i USA kan føra til ein global økonomisk katastrofe.

SLUTTEN FOR ØKONOMISK PERSONVERN

Digitaliseringa av pengar har i løpet av dei siste par tiåra gitt stadig dårlegare personvern. Kvar transaksjon blir no utnytta både politisk og kommersielt. Elektroniske pengar har eksistert lenge, men berre i den seinare tida har stordataanalysar gjort det mogleg å gjennomføra massiv overvaking på ein effektiv måte. Verken onlinenetthandel eller fysisk handel er sikker sidan styresmakter og annonsørar i aukande grad lagar profilar ved å kartleggja kvar enkelt sine preferansar, avgjerder og kontaktar. Desse profilane er, til liks med data-fotavtrykk, unike for kvar person og blir forbetra og meir detaljerte for kvar ny handel. Eit Google-søk etter eit produkt kan gi oss ein Facebook- eller Instagram-annonse for det same produktet berre minutt seinare.

Avhengig av kva land ein bur i, kan personlege, digitale fotavtrykk ha farlege følgjer. Sommaren 2019 demonstrerte titusenvis av studentar i Hongkong mot eit nytt lovforslag som ville tillata kinesiske styresmakter å få utlevert personar frå Hongkong utan å gå gjennom rettssystemet. Studentane visste at om dei brukte Octopus-kort kopla til studentidentifikasjonen til å betala på metrosystemet, ville lokaliseringa og reiseruta deira bli avslørt. Dei brukte i staden kontantar og kjøpte enkeltbillettar. Så langt er det eit trygt alternativ, men kontantar i form av setlar og myntar blir fasa ut i dei fleste urbane områda i løpet av det neste tiåret. Når det skjer, vil det ikkje vera mogleg å bruka offentleg transport utan å avsløra til styresmaktene kvar du er, og kva rute du har brukt. Digitale fotavtrykk vil vera overalt.

Reaksjonen på denne økonomiske sporinga frå styresmakter og kommersielle aktørar varierer mellom folk. Nokre blir uroa, andre meiner det er eit stort brot på personvernet, medan dei fleste ikkje ser ut til å bry seg. Uansett er det eit faktum at i tillegg til å kontrollera pengetilførsel og kvar pengar blir sende, kan styresmaktene no også finna ut nær sagt alt om kjøpar og seljar. Den aukande digitaliseringa av pengesystema kan føra til utsletting av personvernet.

FINST DET EIN ANNAN VEG?

Fire globale fenomen – devaluering av personleg formue, avgrensing av verdioverføring, finansiell sentralisering og tap av personvern – utgjer ein stor risiko for alle menneske som navigerer i det 21. århundrets pengesystem. Folk rundt om i verda kjenner presset sidan landa dei bur i, strevar med å halda oppe status quo.

Kva om det fanst eit nytt system der styresmaktene ikkje har høve til å devaluera pengar vilkårleg, og ansiktslause konsern ikkje kan frysa pengar eller nekta å utføra transaksjonar? Kva om pengar var fullt ut digitale og alle med internett-tilgang kunna bruka dei uansett kvar på jorda dei budde, og utan å måtta spørja styresmaktene om lov ?

I kjølvatnet av finanskrisa i 2008 bestemde nokon seg for å byggja nettopp eit slikt system, og la med det grunnlaget for den neste store økonomiske revolusjonen.


1Her er brukt «Store Bror» etter Trygve Width si omsetjing frå 1962 (Gyldendal) av George Orwells 1948.

2Merkn. frå omsetjar: trillion på engelsk tilsvarer billion på norsk.

3Den britiske økonomen John Maynard Keynes var den fremste talspersonen for innføringa av bancor som overnasjonal reservevaluta.

